Монгол Улсын Их Хурлын 2016 оны намрын ээлжит чуулганы 

Эдийн засгийн байнгын хорооны 11 дүгээр сарын 18-ны өдөр 

/Баасан гараг/-ийн хуралдааны гар тэмдэглэл

Эдийн засгийн байнгын хорооны дарга Д.Тэрбишдагва ирц, хэлэлцэх асуудлын дарааллыг танилцуулж, хуралдааныг даргалав. 


Ирвэл зохих 19 гишүүнээс 12 гишүүн ирж, 63.1 хувийн ирцтэйгээр хуралдаан 11 цаг 00 минутад Төрийн ордны “Их эзэн Чингис хаан” танхимд эхлэв. 

Чөлөөтэй: Б.Дэлгэрсайхан, Б.Жавхлан, З.Нарантуяа, Д.Эрдэнэбат; 


Тасалсан: Т.Аюурсайхан, Ц.Даваасүрэн.

Нэг. Санхүүгийн зохицуулах хорооны орон тооны болон орон тооны бус гишүүдийг томилох, чөлөөлөх тухай

Хэлэлцэж буй асуудалтай холбогдуулан Сангийн яамны Төрийн нарийн бичгийн дарга Б.Нямаа, Монголбанкны дэд ерөнхийлөгч Б.Лхагвасүрэн, Монголбанкны Мөнгөний бодлогын газрын захирал Б.Баярдаваа, нэр дэвшигч Б.Батхишиг, О.Батбилэг, Л.Энхтайван нар оролцов. 

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх С.Энхцэцэг нар байлцав. 

Санхүүгийн зохицуулах хорооны эрх зүйн байдлын тухай хуулийн Арван нэгдүгээр зүйлийн 11.2 дахь хэсэгт заасны дагуу Эдийн засгийн байнгын хорооноос Санхүүгийн зохицуулах хорооны орон тооны бус гишүүнд Баасанжавын Батхишиг, Санхүүгийн зохицуулах хорооны эрх зүйн байдлын тухай хуулийн Арван нэгдүгээр зүйлийн 11.2, 11.3 дахь хэсэг, Монгол Улсын Их Хурлын чуулганы хуралдааны дэгийн тухай хуулийн Дөчин тавдугаар зүйлийн 45.1 дэх хэсэгт заасны дагуу Хууль зүйн байнгын хорооноос Санхүүгийн зохицуулах хорооны орон тооны гишүүнд нэр дэвшигч Отгонбатын Батбилэг, Санхүүгийн зохицуулах хорооны эрх зүйн байдлын тухай хуулийн Арван нэгдүгээр зүйлийн 11.2 дахь хэсэг, Арван хоёрдугаар зүйлийн 12.1 дэх хэсэгт заасныг тус тус үндэслэн Төсвийн байнгын хорооноос Санхүүгийн зохицуулах хорооны орон тооны бус гишүүнээр ажиллаж байгаа Лувсандагвын Энхтайваныг улируулан томилуулахаар нэр дэвшүүлснийг Улсын Их Хурлын гишүүн, Эдийн засгийн байнгын хорооны дарга Д.Тэрбишдагва, Монголбанкны Ерөнхийлөгчөөс Санхүүгийн зохицуулах хорооны орон тооны бус гишүүнээр Монголбанкны Мөнгөний бодлогын газрын захирал Баярсайханы Баярдавааг ажиллуулах саналыг Монголбанкны дэд ерөнхийлөгч Б.Лхагвасүрэн нар танилцуулав. 

Танилцуулгатай холбогдуулан Улсын Их Хурлын гишүүн Д.Тэрбишдагвын тавьсан асуултад Санхүүгийн зохицуулах хорооны орон тооны гишүүнд нэр дэвшигч О.Батбилэг хариулж, тайлбар хийв. 

Улсын Их Хурлын гишүүн Д.Дамба-Очир, Д.Сумъяабазар, Д.Тэрбишдагва нар үг хэлэв. 

Улсын Их Хурлын дэгийн тухай хуулийн 45.6-д заасны дагуу нэр дэвшигч тус бүрээр санал хураалтыг явуулав. 

Д.Тэрбишдагва: - Хууль зүйн байнгын хорооноос Отгонбатын Батбилэгийг Санхүүгийн зохицуулах хорооны орон тооны гишүүнээр нэр дэвшүүлэх саналыг дэмжье гэсэн санал хураалт явуулъя. 

Зөвшөөрсөн:
11


Татгалзсан:

1


Бүгд:


12


91.7 хувийн саналаар дэмжигдлээ. 

Д.Тэрбишдагва: - Төсвийн байнгын хорооноос Лувсандагвын Энхтайваныг Санхүүгийн зохицуулах хорооны орон тооны бус гишүүнээр нэр дэвшүүлэх саналыг дэмжье гэсэн санал хураалт явуулъя. 

Зөвшөөрсөн:
11


Татгалзсан:

1


Бүгд:


12


91.7 хувийн саналаар дэмжигдлээ. 

Д.Тэрбишдагва: - Эдийн засгийн байнгын хорооноос Баасанжавын Батхишигийг Санхүүгийн зохицуулах хорооны орон тооны бус гишүүнээр нэр дэвшүүлэх саналыг дэмжье гэсэн санал хураалт явуулъя. 

Зөвшөөрсөн:
11


Татгалзсан:

0


Бүгд:


11


100 хувийн саналаар дэмжигдлээ. 

Д.Тэрбишдагва: - Монголбанкны Ерөнхийлөгчөөс Баярсайханы Баярдавааг Санхүүгийн зохицуулах хорооны орон тооны бус гишүүнээр нэр дэвшүүлэх саналыг дэмжье гэсэн санал хураалт явуулъя. 

Зөвшөөрсөн:
11


Татгалзсан:

0


Бүгд:


11


100 хувийн саналаар дэмжигдлээ. 

Д.Тэрбишдагва: - Бүрэн эрхийн хугацаа нь дуусгавар болсонтой холбогдуулан Харьюугийн Бум-Эрдэнийг Санхүүгийн зохицуулах хорооны орон тооны гишүүний, Даваагийн Ганбаяр, Данжилаагийн Ганбат нарыг тус хорооны орон тооны бус гишүүний үүрэгт ажлаас тус тус чөлөөлөх саналыг дэмжье гэсэн санал хураалт явуулъя. 

Зөвшөөрсөн:
9


Татгалзсан:

2


Бүгд:


11


81.8 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Д.Сумъяабазар Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 40 минут үргэлжилж, 19 гишүүнээс 12 гишүүн ирж, 63.1 хувийн ирцтэйгээр 11 цаг 40 минутад өндөрлөв. 

Тэмдэглэлтэй танилцсан: 


ЭДИЙН ЗАСГИЙН 


БАЙНГЫН ХОРООНЫ 


ДАРГА






Д.ТЭРБИШДАГВА

Тэмдэглэл хөтөлсөн: 


ПРОТОКОЛЫН АЛБАНЫ 


ШИНЖЭЭЧ






Ц.АЛТАН-ОД
МОНГОЛ УЛСЫН ИХ ХУРЛЫН 

2016 ОНЫ НАМРЫН ЭЭЛЖИТ ЧУУЛГАНЫ ЭДИЙН ЗАСГИЙН БАЙНГЫН ХОРООНЫ 11 ДҮГЭЭР САРЫН 18-НЫ ӨДӨР /БААСАН ГАРАГ/-ИЙН 

ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Хуралдаан 11 цаг 00 минутад эхлэв.

Д.Тэрбишдагва: - Өнөөдөр хэлэлцэх асуудлаар Санхүүгийн зохицуулах хорооны зарим гишүүнийг томилох, чөлөөлөх тухай хэлэлцэнэ. Хэлэлцэх асуудалтай холбогдуулаад асуулттай гишүүд байна уу? За байхгүй бол хэлэлцэх асуудлыг эхэлье. 

Санхүүгийн зохицуулах хорооны эрх зүйн байдлын тухай хуулийн 11.2 дахь хэсэгт заасны дагуу Санхүүгийн зохицуулах хорооны гишүүнд нэр дэвшүүлсэн талаархи Байнгын хороодын санал, дүгнэлт болон Эдийн засгийн байнгын хороо холбогдох албан тушаалтны танилцуулгыг сонсъё. 

Эдийн засгийн байнгын хорооны танилцуулгыг би хийчихье. Санхүүгийн зохицуулах хорооны орон тооны бус гишүүнд нэр дэвшүүлэх тухай. Санхүүгийн зохицуулах хорооны орон тооны бус гишүүнд Даваагийн Ганбаярын бүрэн эрхийн хугацаа дуусгавар болсонтой холбогдуулан Санхүүгийн зохицуулах хорооны эрх зүйн байдлын тухай хуулийн 11 дүгээр зүйлийн 11.2 дахь хэсэгт заасны дагуу Эдийн засгийн байнгын хорооноос Санхүүгийн зохицуулах хорооны орон тооны бус гишүүнд Баасанжавын Батхишигийг нэр дэвшүүлэх саналыг Байнгын хорооны хуралдаанд оруулж байна. 

Нэр дэвшигч Б.Батхишиг нь 1984-1994 онд Улаанбаатар хотын 86 дугаар дунд сургууль, 1992-1996 онд Худалдаа, үйлдвэрлэлийн дээд сургуулийн гадаад худалдааны эдийн засагч мэргэжлээр төгсчээ. 

Б.Батхишиг нь 1996-2006 онд ХАС банкинд мэргэжилтэн, захирал. 2006-2014 онд Хөгжлийн банкинд эрсдэлийн удирдлагын менежер. 2014 оноос Эйр Эксперт ХХК-д гүйцэтгэх захирлаар тус тус ажиллаж иржээ. 

Нэр дэвшигчийг сонгохдоо Санхүүгийн зохицуулах хорооны эрх зүйн байдлын тухай хуулийн 11 дүгээр зүйлийн 11.6 дахь хэсэгт заасныг баримталсан болно. Нэр дэвшигчийн анкет болон холбогдох бусад материалыг Та бүхэнд тараасан болно. 

Дараагийн нэр дэвшигчийг танилцуулъя. Хууль зүйн байнгын хорооны танилцуулгыг болон санал, дүгнэлт гаргасныг та бүгдэд танилцуулъя. 

Санхүүгийн зохицуулах хорооны орон тооны гишүүний Х.Бум-Эрдэнийн бүрэн эрхийн хугацаа дууссантай холбогдуулан Санхүүгийн зохицуулах хорооны эрх зүйн байдлын тухай хуулийн 11 дүгээр зүйлийн 11.2, 11.3 дахь хэсэгт Монгол Улсын Их Хурлын чуулганы хуралдааны дэгийн тухай хуулийн 45 дугаар зүйлийн 45.1 дэх хэсэгт заасны дагуу Санхүүгийн зохицуулах хорооны орон тооны гишүүнд нэр дэвшүүлэх асуудлыг Хууль зүйн байнгын хороо 2016 оны 11 дүгээр сарын 16-ны өдрийн хуралдаанаар хэлэлцлээ. 

Санхүүгийн зохицуулах хорооны орон тооны гишүүнд нэр дэвшигч Отгонбатын Батбилэг нь Санхүүгийн зохицуулах хорооны эрх зүйн байдлын тухай хуулийн 11 дүгээр зүйлийн 11.6 дахь хэсэгт заасан болзол шаардлагыг хангаж байгаа болно.

Байнгын хороо дээрхи асуудлыг Монгол Улсын Их Хурлын чуулганы хуралдааны дэгийн тухай хуулийн 45 дугаар зүйлд заасан журмын дагуу хэлэлцэж хуралдаанд оролцсон гишүүд санал нэгтэйгээр Отгонбатын Батбилэгийг Санхүүгийн зохицуулах хорооны орон тооны гишүүнд нэр дэвшүүллээ. 

Түүнчлэн холбогдох хууль, тогтоомжид заасан журмын дагуу Санхүүгийн зохицуулах хорооны орон тооны гишүүнд нэр дэвшүүлсэн Отгонбатын Батбилэгийн талаархи саналаа одоо Монгол Улсын Их Хурлын Эдийн засгийн байнгын хороо, одоо бидэнд ингэж хүргүүлж байгаа. 

Ингээд энэ дэмжсэн саналын дагуу Та бүгдэд танилцуулж байна. 

Гуравт нь, Төсвийн байнгын хорооны нэр дэвшүүлсэн хүнийг танилцуулъя. Санхүүгийн зохицуулах хорооны эрх зүйн байдлын тухай хуульд заасны дагуу Санхүүгийн зохицуулах хорооны орон тооны бус гишүүнд нэр дэвшүүлэх асуудлыг Төсвийн байнгын хороо 2016 оны 11 дүгээр сарын 18-ны өдрийн хуралдаанаараа хэлэлцээд дараахь санал, дүгнэлтийг гарган Та бүхэнд танилцуулж байна. 

Санхүүгийн зохицуулах хорооны эрх зүйн байдлын тухай хуулийн 11 дүгээр зүйлийн 11.2 дахь хэсэг, 12 дугаар зүйлийн 12.1 дэх хэсэгт заасныг тус тус үндэслэн Төсвийн байнгын хорооноос Санхүүгийн зохицуулах хорооны орон тооны бус гишүүнээр ажиллаж байгаа Лувсандагва овогтой Энхтайваныг улируулан томилуулахаар нэр дэвшүүллээ. 

Л.Энхтайван 1955 онд Улаанбаатар хотод төрсөн. Ам бүл 5. Эхнэр, хүүхдүүдийн хамт амьдардаг. 1973-1978 онд Холбооны Бүгд Найрамдах Герман Улсын Берлин хотын Эдийн засгийн дээд сургуулийг эдийн засагч, математикч мэргэжлээр төгссөн. 1985 оноос 1990 онд мөн сургуульд эдийн засагч, шинжлэх ухааны докторын зэрэг хамгаалсан. Эдийн засгийн шинжлэх ухааны доктор, профессор цолтой. 

1982 онд Москва хотын Улс ардын аж ахуйн академи, 1992 онд Австри Улсын Вена хотын Эдийн засгийн их сургууль, 1995 онд Австри Улсын Перть хотын Бизнесийн дээд сургууль, 1999 онд Холбооны Бүгд Найрамдах Герман Улсын Шпайер хотын Захиргааны дээд сургуулийг тус тус мэргэжил дээшлүүлсэн. 

1978-1982 онд Улсын төлөвлөгөөний комисст мэргэжилтэн, 1982-1990 онд Холбооны Бүгд Найрамдах Герман Улсад Германы залуучуудын дээд сургуульд багш, орчуулагч, 1990-2003 онд Засгийн газрын дэргэдэх Удирдлагын академид профессор, тэнхимийн эрхлэгч, 2000-2004 онд Санхүү, эдийн засгийн дэд сайд, 2002-2004 онд Үндэсний хөгжлийн хүрээлэнгийн захирал, 2003-2008 онд Австри Улсад суух Онц бөгөөд Бүрэн эрхт Элчин сайдаар томилогдон ажиллаж байсан бөгөөд 2009 оноос эхлэн Санхүү эдийн засгийн бодлого, судалгааны төвийн тэргүүнээр, 2011 оноос эхлэн Санхүүгийн зохицуулах хорооны орон тооны бус гишүүнээр тус тус томилогдон одоо хүртэл ажиллаж байна.

Санхүүгийн зохицуулах хорооны орон тооны бус гишүүнд нэр дэвшигч нь Санхүүгийн зохицуулах хорооны эрх зүйн байдлын тухай хуулийн 11 дүгээр зүйлийн 11.6 дахь хэсэгт заасан шаардлагыг хангаж байгаа болно.

Санхүүгийн зохицуулах хорооны орон тооны бус гишүүнд Лувсандагва овогтой Энхтайванг улируулан томилуулахаар нэр дэвшүүлэх тухай саналыг Байнгын хорооны хуралдаанд оролцсон гишүүдийн олонхи дэмжлээ.

Монгол Улсын Их Хурлын чуулганы хуралдааны дэгийн тухай хуульд заасны дагуу Санхүүгийн зохицуулах хорооны орон тооны бус гишүүнд Лувсандагва овогтой Энхтайванг улируулан томилуулахаар нэр дэвшүүлсэн саналыг Эдийн засгийн байнгын хороонд хүргүүлснийг Та бүхэнд танилцуулж байна. 

Ингээд Монголбанкнаас нэр дэвшигчээ танилцуулна. Монголбанкны дэд ерөнхийлөгч Б.Лхагвасүрэнг урьж байна. 3 номерын микрофон өгөөрэй. 

Б.Лхагвасүрэн: - Монголбанкны Ерөнхийлөгчөөс Санхүүгийн зохицуулах хорооны орон тооны бус гишүүнээр Монголбанкны Мөнгөний бодлогын газрын захирал Баярсайханы Баярдавааг ажиллуулах саналыг Улсын Их Хурал, Улсын Их Хурлын Эдийн засгийн байнгын хороонд хүргүүлсэн билээ. 

Баярсайханы Баярдаваа 1982 онд Хөвсгөл аймгийн Алаг-Эрдэнэ суманд төрсөн. Эхнэр 2 хүүхдийн хамт амьдардаг. 1989-1996 онд Хөвсгөл аймгийн Алаг-Эрдэнэ сумын дунд сургууль, 1996-1999 онд Хөвсгөл аймгийн Мөрөн хотын 1 дүгээр 10 жилийн дунд сургууль суралцаж төгссөн. 1999-2003 онд, 2004-2007 онд МУИС-ийг эдийн засгийн бакалавр, эдийн засгийн магистр цолтойгоор тус тус дүүргэсэн. 2012-2013 онд Австрали Улсын Үндэсний их сургуульд суралцаж санхүүгийн магистр цолоор бас төгссөн байна.

2003 онд Санхүү эдийн засгийн дээд сургуулийн Экономикс, эконометриксийн тэнхимийн багш, 2006-2014 онд Монголбанкны Мөнгөний бодлого, судалгааны газарт эдийн засагч, ахлах эдийн засагчаар ажиллаж байсан. 2016 оны 8 дугаар сараас Монголбанкны Мөнгөний бодлогын газрын захирлаар ажиллаж байна. 

Б.Баярдаваа нь Санхүүгийн зохицуулах хорооны гишүүнээр боловсрол, мэдлэг, туршлагын хувьд бол бүрэн бэлтгэгдсэн. Монголбанк болон Санхүүгийн зохицуулах хорооны хамтын ажиллагаа бодлогын шийдвэрийн уялдаа холбоог ханган ажиллах чадвартай ийм боловсон хүчин гэж үзэж Баярсайханы Баярдаваагийн нэрийг дэвшүүлж байгаа билээ. 

Иймд Та бүхнийг дэмжихийг хүсч байна. 

Д.Тэрбишдагва: - Сангийн сайд танилцуулах ёстой юу? Өнөөдөр орон тооны бус 4, орон тооны 1 гишүүний асуудлыг ингэж оруулж ирж байгаа. Б.Нямаа чи танилцуулах юм уу? Сангийн сайд чинь танилцуулах юм уу? Та нар цагтаа ирж бай л даа. Хүн чинь хаана байгаа юм? 3 номерын микрофоныг өгчихье. 

Б.Нямаа: - Сайд яаралтай ажилтай. Хотын гадна явж байгаа учраас өөрөө амжиж ирж чадахгүй байгаа. Хүлцэл өчье. 

Сангийн сайдын санал болгож байгаа орон тооны бус гишүүний хувьд манай Сангийн яамны дотоод бүтэц, зохион байгуулалт, чиг үүрэгтэй холбоотойгоор манай Санхүүгийн бодлогын асуудал хариуцсан энэ гишүүнийг нэр дэвшүүлэх нь зүйтэй гэж ингэж үзсэн байж байгаа. 

Тэгээд өмнө нь сайдын ирүүлсэн манай Төсвийн бодлогын газрын дарга Жигжидын Ганбатыг нэрийг нь буцаж татаж аваад өгье гэсэн ийм саналтай байгаа. Тэгээд шинэ нэр дэвшүүлж байгаа хүний хувьд бол Авлигатай тэмцэх газраас сонирхлын зөрчлийн мэдүүлгийг нь хянуулж амжаагүй байгаа учраас дараагийн хурлаар оруулж хэлэлцүүлж өгөөчээ гэдэг ийм хүсэлттэй байгаа. 

Д.Тэрбишдагва: - Үгүй та нар өнөөдөр байна шүү дээ энэ Санхүүгийн зохицуулах хорооны хөрөнгийн зах зээл, эдийн засгийн хямралтай ийм үед бид энэ өнөөдөр гишүүд ээ уг нь дэвшүүлээд шийдчихмээр байгаа юм. Та нар ямар ч боломж байхгүй юм уу Б.Нямаа. Өнөөдөр дэвшүүлэх. Одоо тэгээд л дараагийн долоо хоногт ч гэдэг юм уу. Дараа ахиад зөвхөн нэг гишүүнээс болж бид хуралдаад л. Тэгээд Авлигатай тэмцэх газрын бичиг гээд л. Өнөөдөр яагаад ч амжихгүй гэсэн үг үү? Тийм ээ. 3 дугаар микрофоныг өгчих. Өнөөдөр яагаад ч амжихгүй гэсэн үг үү? 

Б.Нямаа: - Нэр дэвшүүлэх процессын хувьд бол сайд нэр дэвшүүлэх бичиг, холбогдох материалуудаа бол бэлдчихсэн байгаа. Хамгийн гол нь Авлигатай тэмцэх газрын нөгөө зөвшөөрөл. Сонирхлын зөрчлийн мэдүүлгийг нь урьдчилан мэдүүлсэн асуудал нь хянагдаж ирээгүй байгаа учраас яг одоо Байнгын хороогоор шууд хэлэлцүүлэх бололцоогүй гэж ингэж Байнгын хорооны ажлын албанаас бидэнд хэлж байгаа учраас одоо шууд танилцуулах боломжгүй байгаа. 

Ер нь бол нэр дэвшүүлэх хүнээ бид сайд ирүүлчихсэн. Холбогдох материалуудыг бол Авлигатай тэмцэх газрын бичгээс бусдыг нь бол бэлдсэн байгаа. 

Д.Тэрбишдагва: - Авлигатай тэмцэх газрын бичиггүй бол болохгүй л дээ. Гол субъект өөрөө өнөөдөр дэвшүүлэх боломжгүй Б.Нямаа дарга хэлж байгаа учраас энэ Сангийн яамнаас нэр дэвшүүлэх асуудлыг дараа хэлэлцье гээд. 

Ингээд одоо орон тооны 1 гишүүн, орон тооны 3 гишүүний нэр дэвшүүлж байна. Энэ нэр дэвшиж байгаа нэр дэвшигчидтэй холбоотой асуух асуулттай гишүүд байна уу? Нэрсээ өгөөрэй. Д.Дамба-Очир гишүүнээр тасалъя. 

Д.Дамба-Очир: - Гишүүдийнхээ өглөөний амар амгаланг айлтгая. Зүгээр би бол нэр дэвшиж байгаа хүмүүсийг дэмжиж байна. Зарчмын хувьд. Тэгэхээр уг нь Санхүүгийн зохицуулах хорооны дарга нь байсан бол би нэг хэдэн асуултууд асуух гэсэн юм. Ер нь манай Эдийн засгийн байнгын хороогоор ирэх долоо хоногт гэсэн байхаа. Тийм ээ. Дарга аа. Санхүүгийн зохицуулах хорооныхон ажлынхаа тайланг тавина гэсэн байхаа. Тийм ээ? 

Д.Тэрбишдагва: - Манай Байнгын хороогоор хэлэлцэж байгаа асуудал дотор тэр дээр орж ирэх юм. Тийм. Тэгэхээр та асуучих. 

Д.Дамба-Очир: - Одоо энд бол хэн нь байгаа юм? Санхүүгийн зохицуулах хорооноос. Дарга нараас нь байна уу? 

Д.Тэрбишдагва: - Одоо бол дэвшүүлж байгаа субъект нь бол Байнгын хороод байгаа юм. Тийм учраас Байнгын хороодоос нэр дэвшигчдээс асуух ёстой. Монголбанкнаас асуу. Тийм. 

Д.Дамба-Очир: - Санхүүгийн зохицуулах хорооноос нь асууж болдоггүй юм уу? Тэгээд. 

Д.Тэрбишдагва: - Яг дэгээрээ бол яг нэр дэвшигч байгаа юм. Байнгын хорооноос асууна. 

Д.Дамба-Очир: - Энэ нэг дэг гээд нэг өнгөрсөн 4 жилд Ардчилсан намынхан манайхныг яахын тулд ингээд янз янзын юм хийсэн юм шиг байна лээ. Тэгээд ерөөсөө одоо болдоггүй юм, тэгдэггүй юм, ингэдэггүй юм гээд гишүүд нь ердөөсөө нэг юм асуу ч болохгүй, хариул ч болохгүй, саналаа ч хэлж болохгүй нэг ийм юмнууд нь дэг дэг гээд. Наад дэгээ  ч эргэж нэг харах ёстой юм байна даа. 

Д.Тэрбишдагва: - Манай Байнгын хорооны нөхөд дараагийн хоёр дахь өдөр Санхүүгийн зохицуулах хороо, хөрөнгийн бирж, хөрөнгийн зах зээлийн чиглэлээр бид дэлгэрэнгүй мэдээлэл сонсох ёстой. Байнгын хороон дээр бол бид ер нь Байнгын хорооны хурал болгоны дараа Эдийн засгийн холбогдолтой байгууллагуудаас асуугаад байгаа учраас. Тэр дээр сайн бэлдээрэй. 

Д.Дамба-Очир: - Тэгвэл би шинээр томилогдож байгаа, сонгогдож байгаа хүмүүст бас захиа даалгавар өгөөдөхье. Тэр утгаараа. 

Сая Санхүүгийн зохицуулах хороо нэг ийм шийдвэр гаргасан байна лээ л дээ. Банк бус санхүүгийн байгууллагыг байгуулахдаа шинээр байгуулж байгаа байгууллагуудыг 2.5 тэрбумаар дүрмийн санг нь бүрдүүлэхээр. Тэгэхээр одоо байж байгаа аж ахуйн нэгжүүдээ болохоор 3 жилийн хугацаанд 2.5 тэрбум бүрдүүлэх ийм үүрэг өгсөн байгаа. 

Үндсэндээ шинээр банк бус санхүүгийн байгууллага байгуулах ямар ч тийм боломж байхгүй болгоод өгсөн. Би тэгж ойлгож байгаа. Одоо бол нэг 800 сая төгрөгөөр улсууд дүрмийн сангаа бүрдүүлж байна. Банк бус санхүүгийн байгууллага байгуулдаг байсан бол одоо байхгүй болсон. Одоо юуны ардаас орж байна вэ гэхээр ерөөсөө банк бус санхүүгийн байгууллагын хэдэн томчуудыг нь дэмжих тийм л бодлого явж байгаа. Өөр юм байхгүй. 

Энэ өнгөрсөн 4 жил бас нэг ийм юм болсон. Спиртийн архины үйлдвэрүүдийг 100 сая төгрөгөөс, ингээд татварыг нь жилд 100 сая төгрөгөөр гээд татварыг нь тогтоочихсоноосоо болоод одоо Эрдэнэтэд байж байгаа спиртийн, архи зардаг байсан, архи үйлдвэрлэдэг байсан 8, 10 үйлдвэр бүгдээрээ хаагдсан. Тэгээд ердөөсөө Улаанбаатарт байж байгаа хэдэн АПУ, энэ хэдэн томчууд нь л ганцхан Эрдэнэтэд байдаг юм уу, жишээлбэл архи нийлүүлдэг болсон юм. Одоо үндсэндээ бол хэдэн том үйлдвэрүүд нь энд байж байгаад тэр эздүүд нь дандаа Улсын Их Хуралд сууж байгаа хэдэн нөхдүүдийн л үйлдвэрүүд нь явж байгаа юм билээ. 

Эрдэнэт гэхэд бол бүгдээрээ л ерөөсөө Улаанбаатараас архи авдаг болсон юм билээ. Яг тийм юм хийх гэж байгаа байхгүй юу. Банк бус санхүүгийн байгууллагыг одоо. Хэдхэн нөхдүүд одоо ингээд бүгдийг нь хурааж авах юм байна л даа. Үүнийгээ та нар эргэж хараачээ л гэж би хэлэх гэж байна. Үүнийгээ хурал дээрээ Та бүхэн. Би үүнийг бол бүр үүрэг болгож өгч байна. Би эргээд асууна шүү Та нараас. Аан. Үүнийг эргэж хараарай Та бүхэн. Энэ нэг журмаа нэг өөрчилдөг юм уу, үүнийгээ нэг эргэж хараачээ гэж би Та бүхэнд хэлэх гэж байна. 

Хоёрдугаарт нь, нэг юм…/минут дуусав/

Д.Тэрбишдагва: - Д.Дамба-Очир гишүүнд 1 минут өгчих. 

Д.Дамба-Очир: - Бас нэг юм хэлэх гэсэн юм. Энэ ломбардтай холбоотой асуудлыг зохицуулах талын юмнуудыг Та бүхэн бас бодоочээ гэж. Хуулийг нь оруулж ирэх ёстой юм уу? Ямар ч хууль байхгүй юм байна. Хууль эрх зүйн ямар ч юм байхгүй юм байна. Тэгэхээр ломбардын асуудлыг шийдэхгүй бол. Ерөөсөө нэг 14 хоног, 30 хоногийн хугацаатай хүний юмнуудыг аваад л шууд цааш нь борлуулдаг л хүмүүс болсон байна лээ шүү дээ. Тэгээд л 30-аас 40 хувь. Зах зээлийн үнээс нь 30-аас 40 хувийн үнэлгээтэй авч байгаад л. Үндсэндээ дээрэмддэг газар болчихсон байгаа юм билээ. Өнөөдрийн байдлаар. Ломбард. 

Энэ ломбардууд нь хичнээн мянган ломбардууд байдаг. Дур дураараа дургиж байдаг. Ямар ч хяналт байхгүй. Энэ дээр нэг ийм одоо хууль эрх зүйн ч байдаг юм уу, ядаж нэг журамтай болж авахгүй бол энэ биш ээ. Хямралын үед далимдуулаад ерөөсөө энэ зүгээр дээрэм л явж байх шиг байна. Энийг нэг цэгцлэх талын юм бас бодож орж ирээрэй гэж би та бүхэнд хэлэх гэсэн юм. Баярлалаа. 

Д.Тэрбишдагва: - Энэ Санхүүгийн зохицуулах хороонд нэр дэвшиж байгаа нөхөд саяны. Хэрвээ та бүгд гишүүнээр сонгогдох юм бол Д.Дамба-Очир гишүүний хэлж байгаа зүйлийг онцгойлон анхаарах ёстой. 

Энэ Ганболдоос би нэг асуулт асуух юм байна. Ганболд чинь одоо 2007-гоос. Биш ээ. Хэн билээ. О.Батбилэг байна. Нэр дэвшигч О.Батбилэг 2007-гоос 2015 оны хооронд 8 жил Санхүүгийн зохицуулах хороонд ажилласан хүн байна шүү дээ. 

Тэгээд яг хэлтсийн дарга, эрх зүйн хэлтсийн дарга гээд ингээд ажиллаж байсан байна. Яг одоо энэ 8 жилийн хугацаанд Санхүүгийн зохицуулах хороонд ямар зүйл дээр алдаж оносон юм? Санхүүгийн зохицуулах хорооны өнөөдрийн үйл ажиллагаа бол тийм хүлээж аваад гайхамшигтай явагдахгүй байгаа л даа. Сая Д.Дамба-Очир гишүүн хэллээ. Нийт одоо Санхүүгийн зохицуулах хороонд харьяалагдаж байгаа санхүүгийн чиглэлийн үйл ажиллагааг нэмэгдүүлэх чиглэлээр энэ ажлыг мэддэг хүний хувьд бол яг одоо юу хийх юм бэ? Саяны одоо Д.Дамба-Очир гишүүн асуусан асуулт. 

Ингээд одоо зах зээлийн байдал амаргүй байж байгаа ийм үед нь 800 саяыг нь одоо 2.5 тэрбум нэмэгдүүлэх чинь зөв юм уу? Энийг өөрөө одоо очвол яаж өөрчлөх юм? Хорооны орон тооны бус гишүүд бол тодорхой хугацаанд хуралдаад явчихдаг хүмүүс. Орон тооны гишүүн чинь бол өөрөө бол манай гишүүд мэдэж байгаа. Энэ Санхүүгийн зохицуулах хорооны дэд дарга шүү. Тийм байх аа. Дэд дарга. Тэгэхээр яг энэ дээр одоо ямар дорвитой өөрчлөлтүүд хийх юм бэ? Урд өмнө нь бодсон санасан, алдаж онож байсан юмнаас чинь одоо засах юм байна уу? Энэ одоо эдийн засгийн хямралтай үед Санхүүгийн зохицуулах хороо хууль эрх зүйн хувьд эдийн засгийн асуудлаар нь тодорхой хэмжээний дэвшил гаргахаар бодож санасан, тэр дээр одоо очоод ийм л зүйлийг хийнэ дээ гэсэн, бодсон зүйл байна уу? Энэ чиглэлээр гурван асуултад хариулаадахаач. 1 дүгээр микрофоныг өг дөө. 

О.Батбилэг: - Та бүгдийн энэ өдрийн мэндийг хүргэе. Миний бие Санхүүгийн зохицуулах хороонд нийт 8 жил ажилласан. 9 жил ажилласан. 8 жил нь Эрх зүйн хэлтсийн дарга, сүүлд Бодлого, зохицуулалтын хэлтсийн дарга хийж байсан. 

Энэ өнгөрсөн хугацаанд Санхүүгийн зохицуулах хороо бол 2005 онд байгуулагдсан цагаасаа одоо өнөөг хүрэхэд 11 жил болж байна. Нэг үеийг туулчихаад байж байгаа. Санхүүгийн зохицуулах хорооны эрх зүйн байдлын тухай хууль батлагдсанаас хойш нэг ч өөрчлөлт ороогүй байдаг. Эрх зүйн байдлын тухай хуульд зарим өөрчлөлтийг оруулах замаар одоо үйл ажиллагааг нь сайжруулах, өнөөгийн үүсээд байгаа нөхцөл байдал болоод цаашдын чиг хандлага руу нь чиглүүлэх тийм эрх зүйн өөрчлөлтийн асуудал байгаа. 

Мөн түүнчлэн энэ салбарын хуулиуд байж байгаа. Үнэт цаасны хууль, компанийн хуулиас бусад хууль тогтоомжууд бол энэ даатгалын хууль, даатгалын мэргэжлийн оролцогчийн тухай хууль зэрэг зарим хуулиудад бас өөрчлөлт орох ийм шаардлагууд зүй ёсоор тавигдаж байгаа гэж би харж байгаа. 

Цаашдаа бол энэ хамтын шийдвэр гаргадаг байгууллага бөгөөд одоо энэ Санхүүгийн зохицуулах хорооны хувьд бол захиргааны байгууллага учраас энэ Захиргааны ерөнхий хууль 7 сарын 01-ний өдрөөс мөрдөгдөж эхэлсэн. Тэгэхээр энэ шийдвэрүүдээ гаргахдаа хэм хэмжээ тогтоосон акт болон бусад тэр шийдвэрүүдээ гаргахдаа бол энэ хуулийн хэрэгжилтийг хангаж байж гаргах нь зүйтэй гэсэн. Энэ хуулийн хэрэгжилтийг хангаж ажиллах тал дээр бол маш их анхаарна. 

Саяны тэр 2.5 тэрбум төгрөг тавьсан асуудал бол одоо тодорхой судалгааны үндсэн дээр хийгдсэн болов уу гэж зүгээр би бодож байна. Тэгэхдээ захиргааны акт гарахдаа ашиг сонирхол нь зөрчигдөж байгаа, хөндөгдөж байгаа этгээдүүдийнхээ энэ саналыг нь авдаг тэр хуульд заасан сонсох ажиллагаа нөлөөллийн шинжилгээ хийх зэрэг ажиллагаануудыг бол заавал авсан байх шаардлагатай байдаг. Тэгэхээр энэ чиглэл рүү нь энэ бүх шийдвэрүүдээ одоо хуулийг баримталж энэ захиргааны ерөнхий хуулийн шаардлагыг хангасан тийм шийдвэрүүдийг гаргах талаас нь анхаарч ажиллана гэж бодож байгаа. 

Д.Тэрбишдагва: - Чи тэр эдийн засгийг хүндрэлээс давахад Санхүүгийн зохицуулах хорооны үүрэг ямар байх юм бэ? Одоо ингээд энэ чинь газар болгон л энэ чиглэлээр одоо онцгойлон анхаарч ажиллах ёстой. Тодорхой бодсон санасан юм байна уу? Би юм асууж байна. Чи зэрэгцээд яриад байх юм. Би асуугаад дуусаадахъя л даа. 

Эдийн засгийн хүндрэлийг даван туулах өнөөдрийн нөхцөлд Санхүүгийн зохицуулах хорооны үүргийг өөрөө юу гэж үзэж байгаа юм? Яагаад гэвэл би өөрөөс чинь тодорхой асуугаад байна гэдэг нь бол урд өмнө нь туршлагатай хүний хувьд бол бодсон санасан юм байна уу? Эдийн засгийн хүндрэлээс даван туулахын тулд хүн болгоны хүчин зүтгэл. Зүгээр жирийн иргэдээс авхуулаад хүчин зүтгэл хэрэгтэй байж байхад Санхүүгийн зохицуулах хороо бол өөрөө чухал байгууллага учраас энэ дээр урд өмнөхөөс илүү, урд өмнөхөөс өөр ямар асуудал одоо бодсон санасан юм байна уу гэж. Энд ажилд орж ирсэн хүмүүсээс хамгийн туршлагатай хүн орж ирж байна гэж би ингэж ойлгоод асуугаад байна шүү дээ. 

О.Батбилэг: - Эдийн засгийн хүндрэлээс гарахад энэ хөрөнгийн зах зээл дээр хувьцааны зах зээл зогсонги байдалд орсон байж байгаа. Тэгэхээр энэ өмч хувьчлалыг явуулахдаа хөрөнгийн биржээр дамжуулж явуулах нь зүйтэй гэсэн тийм бодол надад байдаг. Энэ дээр Засгийн газартай нэлээн хамтарч ажиллах шаардлагатай гэж үзэж байгаа. 

Санхүүгийн зохицуулах хороо өөрөө Их Хурлын харьяа байгууллагын хувьд бол Засгийн газартайгаа хамтраад энэ Тогтвортой байдлын зөвлөл дээр нэлээн анхаарал хандуулж ажиллах ёстой гэж үзэж байгаа. Энэ Тогтвортой байдлын зөвлөл дээр бол энэ хөрөнгийн зах зээлийг дэмжих энэ биржээр дамжуулж, одоо биржийг өөрийг нь хувьчлах, өөрөө лист компани болж байж энэ өөрөө төрийн мэдлээс зарим хувьцаагаа бусдад арилжих замаар энэ бараа, бүтээгдэхүүнийг нийлүүлэх шаардлагатай гэж үзэж байгаа. Тийм учраас Засгийн газартай хамтарч нэлээн сайн ажиллах ёстой гэж үзэж байгаа. 

Д.Тэрбишдагва: - Гишүүд асуулт асуулаа. Одоо үг хэлэх гишүүд байвал нэрсээ өгөөрэй. Үг хэлэх гишүүд  байна уу? Д.Сумъяабазар гишүүнээр тасалъя. Д.Сумъяабазар гишүүнийг урьж байна. 

Д.Сумъяабазар: - Гишүүдэд өглөөний мэнд хүргэе. Санхүүгийн зохицуулах хороо өөрөө бол их чухал байгууллага. Ялангуяа Монгол Улсын энэ санхүүгийн зах зээл учир дутагдалтай байгаа. Энийг сайжруулах, үйл ажиллагааг нь одоо идэвхжүүлэх тал дээр зохицуулах хорооныхоо яг ямар ажил хийх гээд байгаагаа бас нэг тайлбарлах ёстой гэж ойлгож байгаа. 

Нийт мөнгөний эргэлт чинь бараг 95, 97 хувь нь банкны систем дээр явж байгаа. Үлдэж байгаа нэг 3 хувь нь байна уу, орчим нь санхүүгийн бусад үйл ажиллагаа явуулж байгаа хэлбэр. Жишээ нь, банк бус, за мөн даатгал гээд. Тэгээд энэ санхүүгийн зах зээлийн тэнцвэртэй байдлыг бий болгох, санхүүгийн одоо энэ зах зээлийн энэ эдийн засгийн хямрал гэдэг бол үндсэндээ одоо яг банкны систем дээр бол Монгол Улсын эдийн засаг л явж байгаа. Энийг ер нь одоо ямар байдлаар яаж тэнцвэржүүлэх, зохицуулах, сайжруулах талаар жишээ нь одоо зохицуулах хорооны шинэ удирдлагууд юу хийх вэ? Энийг бас нэг бодолцоочээ. 

Хоёрдугаарт гэвэл бид нар ингээд л Санхүүгийн зохицуулах хорооны гишүүдийг дэвшүүлэхээр ингээд л оруулж ирдэг. Оруулж ирэхээр л бид нар одоо бас л үйл ажиллагаагаа сайжруулж, идэвхжүүлж, ялангуяа энэ хоршоодын үйл ажиллагааг сайжруулах талаар чухам юу бодож байгаа юм. Жижиг, дунд үйлдвэрлэлийг дэмжих талаар юу бодож байгаа юм. Энэ банк бус санхүүгийн байгууллагууд болон энэ ломбард гээд энэ санхүүгийн үйлчилгээ үзүүлж байгаа энэ байгууллагуудынхаа үйл ажиллагааг сайжруулах тал дээр ямархуу үе шаттай ажлууд хийж хэрэгжүүлэх талаар дэлгэрэнгүй тайлбаруудаа хийж явах ёстой. 

Цаашлаад энэ ард иргэдийнхээ санхүүгийн мэдлэгийг сайжруулах, анхан шатны мэдлэг олох тал дээр Санхүүгийн зохицуулах хороо бол манайллын үүрэгтэй оролцох ёстой. Гэх мэтчилэн маш олон ажлуудыг бид нар ингээд хэлдэг ярьдаг. Яг хариуцаж байгаа улсууд нь бол товчхон хариулчихаад ерөнхий юмнууд яриад гараад явчихдаг. Тэгээд газар дээрээ очоод Санхүүгийн зохицуулах хорооны үйл ажиллагаа бол яг тэр бүхэн дээрээ байшин дотроо яваад өнгөрдөг. Бидэнд мэдрэгдэж байгаа зүйлүүд ерөөсөө анзаарагддаггүй. Эсвэл одоо Монголбанкныхаа үйл ажиллагаанд харагдаад ингээд орхигдчихдог юм уу. Уг нь бол энэ Санхүүгийн зохицуулах хороо бол санхүүгийн хамгийн том байгууллага гэдэг ойлгодог юм шүү дээ би. 

Тэгээд бид энийг бол одоо шинэчлэхийн тулд засагтайгаа сая О.Батбилэг ярьж байна. Засагтайгаа хамтарч ажиллана. Хууль эрх зүйн орчныг сайжруулна гээд. Ер нь бид энэ санхүүгийн зах зээлийг төгс болгож сайжруулахгүй л юм бол бид энэ эдийн засгийн хямралд ингээд л өртөөд яваад байна. 

Эдийн засаг нь хүнд байхад би өөрөө одоо жишээ нь банк, санхүүгийн системд бас тодорхой хугацаанд ажиллаж байсан хүний хувьд. Манай энэ мөнгөний бодлоготой уялдуулаад энэ банк, санхүүгийн систем бол өөрөө их учир дутагдалтай зүйлүүд маш олон байдаг. Эдийн засаг ийм хүнд байхад жишээ нь банкны систем 30 хувийн өгөөжтэй явж байна гээд. Олон улсын санхүүгийн байгууллагууд, Олон Улсын Валютын Сан, Дэлхийн банк гээд энэ нөхдүүдийн хэлээд байгаа зүйлүүдийг бид нар маш богино хугацаанд бас хийж хэрэгжүүлэх тал дээр бас ажлуудаа явуулах хэрэгтэй гэж бодож байгаа. 

Тэгээд энэ давхар даатгалын тогтолцоог бас ер нь ямархуу байдлаар одоо хэрхэн яаж бий болгох гээд байгаа юм бэ Монгол Улс. Тэгээд энэ санхүүгийнхээ зах зээлийн үйл ажиллагааг сайжруулна гээд байдаг. Одоо шинээр орж ирж байгаа энэ давхар даатгалын тогтолцоогоо яаж сайжруулах юм. Үүнийгээ бас дараагийн энэ Эдийн засгийн байнгын хорооны хурал дээр бас бид дэлгэрэнгүй асууж тодруулна. 

Хоршоодын үйл ажиллагааг бид нар яаж дэмжих юм бэ. Өнөөдөр хоршоог л яриад байдаг. Өрхийн үйлдвэрлэл гээд яриад байдаг. Яг эцсийн мөчид тэдэн дээр хүрч байгаа санхүүгийн хүртээмж нь бол их л түвэгтэй байдлаар очдог. Энэ тал дээр та бүхэн бас үйл ажиллагаагаа сайжруулах тал дээр бас бодож ажиллаарай гэж хэлмээр байгаа юм. 

Биржийн үйл ажиллагааг бас сайжруулна. Сая хувьчлал яриад л байна. Үүнийгээ бид нар системтэйгээ яаж уях юм бэ. Энэ тал дээр та бүхэн маань ч гэсэн бас бүр эрс тийм реформын шинжтэй зүйлүүдийг оруулж ирвэл Их Хурал дээр бид нар дэмжмээр байна. Жаахан цочир арга хэмжээнүүд авах хэрэгтэй байна. Ингээд урсгалаараа яваад байж болмооргүй байна. 

За тэгээд дэвшиж байгаа улсууддаа бүгдэд нь амжилт хүсье. Саяны хэлсэн зүйлүүдийг бас бодолцоод ажил хэрэгтээ бас анхаарлаа хандуулаарай гэдгийг хүсч байна. Баярлалаа. 

Д.Тэрбишдагва: - Гишүүд асуулт асууж, үг хэллээ. Би нэг хоёр гурван зүйлийг хэлээдэхье. Сая манай Д.Дамба-Очир гишүүн, Д.Сумъяабазар гишүүн нар ярилаа. Дараагийн хоёр дахь өдөр Санхүүгийн зохицуулах хорооны үйл ажиллагаа, хөрөнгийн зах зээлийн асуудлаар танайхыг Эдийн засгийн байнгын хороон дээр сонсоно. 

Тодорхой шийдвэр гаргуулах, асуудлаа танилцуулахад та бүхэн одоо бэлтгэх хэрэгтэй. Хэрвээ өнөөдөр сонгогдчих юм бол. Санхүүгийн зах зээлийг бид өнөөдөр зөвхөн банкаар ойлгоод байгаа юм. Санхүүгийн зах зээл чинь өөрөө их өргөн утгатай. Өргөн утгатайг одоо гол салбар нь бол Санхүүгийн зохицуулах хорооны ажил л даа. Банк бус санхүүгийн байгууллага, даатгалын асуудал, үнэт цаасны асуудал, хөрөнгийн бирж, хөрөнгийн зах зээлийн асуудал гээд ингэх юм бол өнөөдөр эдийн засгийн хямралын үед яг энэ чиглэлийн, банкнаас бус үйл ажиллагаа явуулж байгаа бүх санхүүгийн үйл ажиллагааг бол бид дэмжмээр байгаа юм. Та бүхэн энэ дээр их өвөрмөц менежментийг гаргаж ирэхгүй бол болохгүй байна. Манай гишүүд ч сая энэ чиглэлээр нэлээн хэллээ л дээ. 

Тухайлах юм бол би ганцхан жишээ хэлье. Олон юм ярьж болно. Ашигт малтмалын тухай хуульд стратегийн орд газрын 10 хувийг хөрөнгийн биржээр борлуулна гэсэн тийм үг байгаа. Стратегийн орд газруудын 10 хувийг хөрөнгийн биржээр. Энэ ерөөсөө хэрэгждэггүй. Тэгэхээр хөрөнгийн биржийн үйл ажиллагаа энэ тэрээсээ өгсүүлээд ингээд хийх ажил та нарт их байгаа шүү гэдгийг ингэж захиж хэлмээр байна. 

Ингээд асуух асуулт, үг хэлж дууслаа. Одоо дараахь дэгийн тухай хуулийн 45.6-д заасны дагуу дараахь зарчмаар санал хураана. Хүн бүр дээр санал хураана. 

Нэгдүгээрт, Санхүүгийн зохицуулах хорооны орон тооны гишүүнээр Отгонбатын Батбилэгийг нэр дэвшүүлэх талаар Хууль зүйн байнгын хорооны саналыг дэмжье томьёоллоор санал хураая. 

12 гишүүн оролцож, 11 гишүүн дэмжиж, энэ санал дэмжигдлээ. 91.7 хувиар санал дэмжигдлээ. 

Хоёрт нь, Санхүүгийн зохицуулах хорооны орон тооны бус гишүүнээр Лувсандагвын Энхтайваныг нэр дэвшүүлэх талаар Төсвийн байнгын хорооны саналыг дэмжье гэсэн томьёоллоор санал хураая. 

12 гишүүн оролцож, 11 гишүүн дэмжлээ. Энэ санал 91.7 хувиар дэмжигдлээ. 

Санхүүгийн зохицуулах хорооны орон тооны бус гишүүнээр Баасанжавын Батхишигийг нэр дэвшүүлэх талаар Эдийн засгийн засгийн байнгын хорооны саналыг дэмжье гэснээр санал хураая. 

11 гишүүн оролцож, 11 гишүүн дэмжлээ. Энэ санал дэмжигдлээ. 100 хувийн саналаар дэмжигдлээ. 

Санхүүгийн зохицуулах хорооны орон тооны бус гишүүнээр Баярсайханы Баярдавааг нэр дэвшүүлэх саналын талаар Монголбанкны Ерөнхийлөгчийн саналыг дэмжье гэсэн томьёоллоор санал хураая. 

11 гишүүн оролцож, 11 гишүүн дэмжиж, 100 хувиар санал дэмжигдлээ. 

Одоо бүрэн эрхийн хугацаа нь дуусгавар болсонтой холбогдуулан Харьюугийн Бум-Эрдэнийг Санхүүгийн зохицуулах хорооны орон тооны гишүүний, Даваагийн Ганбаяр, Данжилаагийн Ганбат нарыг тус хорооны орон тооны бус гишүүний үүрэгт ажлаас тус тус чөлөөлөхийг дэмжье гэсэн саналын томьёоллоор санал хураая. 

11 гишүүн оролцож, 9 гишүүн дэмжиж энэ санал дэмжигдлээ. 

Ингээд санал хураалтын дүнг танилцуулна. Байнгын хорооны санал, дүгнэлтийг чуулганы нэгдсэн хуралдаанд танилцуулах гишүүн байна уу? Байхгүй бол би танилцууллаа шүү. Д.Сумъяабазар гишүүнээр танилцуулъя. 

Байнгын хороогоор өндөр хувиар гарсан та бүгдэд манай Байнгын хорооны гишүүд их итгэл найдвар хүлээлгэж байна. Эдийн засгийн байнгын хороо бол өнөөдөр эдийн засгийн хүндрэлээс даван туулахад Засгийн газар болон бусад санхүүгийн, эдийн засгийн чиглэлийн байгууллагад тусламж дэмжлэг үзүүлэх ёстой байгууллага. Хууль эрх зүйн чиглэлээс нь. Ингээд та бүхэн энэ хямралын үед Санхүүгийн зохицуулах хороо бол урд өмнөхөөс илүү үүрэг хүлээж идэвхтэй ажиллах ёстой. Шинээр сэтгэж ажиллах ёстой. Ийм  учраас та бүгд Улсын Их Хурлаар хэрвээ дэмжигдэх юм бол ажилдаа шинэлэг арга барилаар сайн ажиллаарай гэж хүсэн ерөөж байна. Амжилт хүсье. Баярлалаа. 

Өнөөдрийн хуралдаан хаасныг мэдэгдье. 

Хуралдаан 40 минут үргэлжилж, 11 цаг 40 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ

